
ATTI OĦRAJN

IL-KUMMISSJONI EWROPEA

Pubblikazzjoni ta’ applikazzjoni skont l-Artikolu 50(2)(a) tar-Regolament (UE) Nru 1151/2012 
tal-Parlament Ewropew u tal-Kunsill dwar skemi tal-kwalità għal prodotti agrikoli u oġġetti tal-ikel

(2017/C 280/04)

Din il-pubblikazzjoni tikkonferixxi d-dritt ta’ oppożizzjoni għall-applikazzjoni skont l-Artikolu 51 tar-Regolament (UE) 
Nru 1151/2012 tal-Parlament Ewropew u tal-Kunsill (1).

DOKUMENT UNIKU

“LENTICCHIA DI ALTAMURA”

Nru tal-UE: PGI-IT-02204 – 17.11.2016

DOP (   ) IĠP ( X )

1. Isem/ismijiet

“Lenticchia di Altamura”

2. Stat Membru jew pajjiż terz

L-Italja

3. Deskrizzjoni tal-prodott agrikolu jew tal-oġġett tal-ikel

3.1. Tip ta’ prodott

Klassi 1.6. Frott, ħaxix u ċereali, friski jew ipproċessati

3.2. Deskrizzjoni tal-prodott li għalih japplika l-isem f’(1)

L-Indikazzjoni Ġeografika Protetta (IĠP) “Lenticchia di Altamura” hija riżervata għall-għadsa niexfa tal-varjetajiet 
Laird u Eston li jiffurmaw parti mill-ispeċi: Lens esculenta Moench (Sinonimi: Ervum lens. L., Lens culinaris Medic)

Meta toħroġ għall-bejgħ, il-“Lenticchia di Altamura” għandu jkollha l-karatteristiċi li ġejjin:

Għamla: Tonda u ċatta;

Daqs: għall-Eston, bejn 3 u 4,9 mm u għal-Laird bejn 5 u 7 mm;

Kulur: bosta tonalitajiet tal-aħdar u tal-kannella;

Piż medju ta’ 100 żerriegħa: minn minimu ta’ 2,8 g sa massimu ta’ 3,6 g għall-Eston u minn minimu ta’ 5,7 g sa 
massimu ta’ 6,5 g għal-Laird;

Indewwa tal-għads niexef meta jitqiegħed fis-suq ≤ 13 %;

Konteut ta’ proteini > 23%;

Ħadid: > 6 mg/100 g tal-prodott;

Fl-għads imnixxef ma trid tidher ebda varjazzjoni fil-kulur u fid-dehra ta’ barra b’mod tali li jiġu affettwati l-karatte­
ristiċi, b’tolleranza ġenerali ta’ 1,5 % ta’: għads maqsum, imtebba’, infettat mid-dud jew b’difetti fil-kulur. Huwa 
permess li sa mhux aktar minn 1,5 % ta’ prodott niexef jista’ ma jissodisfax il-kriterji tad-daqs.

Meta jitqiegħed fis-suq irid ikun tajjeb għall-konsum mill-bniedem.

3.3. Għalf (għall-prodotti li joriġinaw mill-annimali biss) u materja prima (għall-prodotti pproċessati biss)

—

(1) ĠU L 343, 14.12.2012, p. 1.

3.4. Passi speċifiċi tal-produzzjoni li jridu jsiru fiż-żona ġeografika ddefinita

Il-fażijiet taż-żrigħ, tal-koltivazzjoni, tal-ħsad u tad-diżinfettazzjoni (li trid issir fi żmien 24 siegħa mill-ħsad biex 
tiġi kkontrollata l-ħsara mid-dud), iridu jsiru fit-territorju ddefinit fil-punt 4.

3.5. Regoli speċifiċi dwar it-tqattigħ, it-tħakkik, l-ippakkjar, eċċ.

Il-“Lenticchia di Altamura” trid tiġi ppreżentata lill-konsumatur għall-konsum bħala ikel f’pakketti ta’ mhux aktar 
minn 10 kg, skont il-leġiżlazzjoni fis-seħħ, b’mod li jibqgħu ggarantiti l-karatteristiċi organolettiċi tal-prodott u li 
jibqa’ bnin.

Għal tranżazzjonijiet kummerċjali bl-ingrossa biss, il-prodott jista’ jiġi ppakkjat fi xkejjer kbar ta’ 3 tunnellati jew fi 
xkejjer ta’ mhux iktar minn 25 kg tajbin għall-prodotti tal-ikel.

3.6. Regoli speċifiċi dwar it-tikkettar

B’karattri stampati b’mod ċar u li jinqara, barra mis-simbolu grafiku Ewropew u t-tagħrif korrispondenti skont kif 
mitlub mil-liġi, il-pakkett irid ikollu fuq it-tikketta l-indikazzjonijiet ulterjuri li ġejjin: l-isem, l-isem tal-kumpanija, 
l-indirizz tal-impriża tal-produzzjoni jew tal-imballaġġ. Tista’ tintuża marka privata kemm-il darba ma tkunx tqar­
raq bil-konsumatur u tkun permessa mil-liġi fis-seħħ.

Il-pakkett irid ikollu wkoll il-logo tad-ditta kif deskritt hawn taħt.

L og o

Il-logo tal-isem Lenticchia di Altamura IGP jikkonsisti minn 19-il għadsa stilizzata ta’ daqs li jvarja, imqassma 
b’ċertu proporzjon skont id-daqs u l-pożizzjoni tal-muniċipji li jinsabu fiż-żona ta’ produzzjoni. Dan il-logo jinsab 
fuq il-kliem “Lenticchia di Altamura IGP”, imqassam fuq tliet linji b’ċertu proporzjon li jenfasizza l-kelma Altamura 
li tinsab fil-linja tan-nofs. Il-kitba u l-għads stilizzat jinsabu fuq sfond abjad tond mingħajr bordura ta’ daqs minimu 
ta’ 25 mm.

It-tipa tal-kitba hija Pluto bold u l-kulur tal-għads stilizzat, kif ukoll tal-kitba, huwa Pantone 582.

Kodiċijiet tal-kulur:

Għads u kitba: Pantone 582

C = 25 M = 9 Y = 100 K = 39

R = 142 G = 140 B = 19

HEX/HTML 8E8C13

Dejjem skont id-daqs minimu rrakkomandat, il-logo jista’ jiġi adattat skont l-użu mixtieq u jista’ wkoll jiġi stampat 
mingħajr kulur jekk ikun meħtieġ.

4. Deskrizzjoni fil-qosor taż-żona ġeografika

Iż-żona ta’ produzzjoni tal-“Lenticchia di Altamura IGP” tikkonsisti mit-territorju amministrattiv tal-muniċipalitajiet 
li ġejjin: Altamura, Ruvo di Puglia, Corato, Minervino Murge, Andria, Spinazzola, Poggiorsini; Gravina in Puglia, 
Cassano delle Murge, Santeramo in Colle, Montemilone, Palazzo San Gervasio, Genzano di Lucania, Irsina, 
Tricarico, Matera, Banzi, Forenza, Tolve.

5. Rabta maż-żona ġeografika

Iż-żona ta’ produzzjoni tal-“Lenticchia di Altamura”, li tinkludi ż-żona ta’ Altamura u l-artijiet ġirien tal-Murgia 
Barese u tal-Fossa Bradanica (jew Fossa Pre-Murgiana), hija kkaraterizzata minn klima mediterranja, bi xtiewi mhux 
kesħin ħafna u sjuf sħan u mingħajr xita. Kull sena tagħmel madwar 604 millimetri xita. L-inqas li tagħmel xita 
huwa fix-xahar ta’ Lulju filwaqt li tagħmel l-aktar fix-xhur ta’ Novembru u Diċembru. Għal dawk li huma tempera­
turi medji ta’ kull xahar fiż-żona ġeografika kkonċernata, it-temperaturi minimi jistgħu jinżlu sa taħt iż-żero 
fix-xahar ta’ Jannar, filwaqt li t-temperaturi massimi jistgħu jilħqu 40 °C fix-xhur ta’ Lulju u Awwissu. It-tempera­
tura medja ta’ kull sena hija ta’ 15 °C.

Il-ħamrija li hija ġeneralment fonda u ta’ konsistenza medja għandha struttura tajba u xxaqleb lejn it-tafli. Fiha 
ħafna sustanzi organiċi u nitroġenu, b’livelli għoljin ta’ ġir u pH bejn 7,6 u 8.

Ir-rabta kawżali bejn il-“Lenticchia di Altamura” u ż-żona ta’ produzzjoni, abbażi tal-karatteristiċi taż-żona ġeogra­
fika demarkata, tirriżulta f’kontenut minimu ta’ proteina u kwantità minima ta’ ħadid li huma ogħla milli fl-istess 
varjetajiet ta’ għads li jinsabu fis-suq.

Huwa magħruf sew li l-kwantità ta’ proteini fl-għads tvarja ħafna u hija marbuta mal-kwantità ta’ nitroġenu li 
l-pjanta ssib madwarha u li tassorbi. Il-kwantità ta’ nitroġenu tiddependi mill-preżenza ta’ simbjonti tal-ġeneru Rhi­
zobium li jiffissaw in-nitroġenu u li jistgħu jinfettaw l-għeruq tal-legumi billi jiffurmaw in-noduli tal-għeruq fejn 
iseħħ il-proċess tal-fissazzjoni tan-nitroġenu. Il-fissazzjoni tan-nitroġenu ma sseħx taħt id-9 °C u bl-istess mod, pH 
taħt 5,6 jew aktar minn 8,0 jagħmilha diffiċli biex il-batterji jkollhom effett. L-artijiet fi ħdan iż-żona ġeografika 
fejn issir il-produzzjoni tal-“Lenticchia di Altamura” għandhom pH li jvarja bejn 7,6 u 8 filwaqt li t-temperatura 
medja taż-żona hija ta’ 15 °C. Dawn il-kundizzjonijiet jiffavorixxu t-tixrid tal-infezzjoni mill-batterji fl-għeruq, 
l-iżvilupp tan-nodulu tal-għeruq u tal-istruttura simbjotika, kif ukoll il-fissazzjoni tan-nitroġenu bħala riżultat 
tar-rapport simbjotiku u jiggarantixxu kontenut għoli ta’ proteina fil-“Lenticchia di Altamura”. Tul is-sekli dan 
ippermetta lill-popolazzjonijiet tal-post jieklu l-għads minflok il-laħam mingħajr ma jitilfu d-doża meħtieġa ta’ pro­
teina fid-dieta tagħhom. Tabilħaqq id-dieta tal-Mediterran, li llum hija patrimonju dinji tal-umanità, hija kkarateriz­
zata minn doża ta’ proteini mill-ħxejjex u mhux mill-annimali.

L-artijiet li fihom ħafna ġir bħal dawk taż-żona ta’ produzzjoni tal-“Lenticchia di Altamura” ġeneralment għandhom 
ħafna ħadid li jinħall fil-ħamrija meta jsib ċertu kundizzjonijiet. Fost l-aktar importanti minn dawn hija dik tal-pH. 
F’artijiet b’pH għoli ta’ bejn 8 u 10, il-ġir filfatt għandu tendenza li jingħaqad mal-ħadid mingħajr ma jinħall 
u għalhekk ma jintlaħaqx mill-pjanti. L-artijiet taż-żona fejn issir il-produzzjoni tal-“Lenticchia di Altamura” għand­
hom pH ta’ bejn 7,6 u 8, u bis-saħħa ta’ dan, il-pjanti tal-“Lenticchia di Altamura” jilħqu l-ħadid maħlul fl-ilma. 
Għaldaqstant, il-kwantità ta’ dan il-mikroelement importanti fil-“Lenticchia di Altamura” hija ogħla minn dik 
tal-istess varjetajiet ta’ għads imkabbra lil hinn miż-żona. Il-ħadid jiffavorixxi l-produzzjoni tal-emoglobina 
u taċ-ċelluli ħomor tad-demm: billi jiżgura ossiġenazzjoni tajba taċ-ċelluli tal-ġisem u jiggarantixxi l-enerġija 
u l-iżvilupp ibbilanċjat tal-ġisem fis-sħiħ. Huwa ta’ stimolu għall-fwied, għall-milsa, għall-imsaren u għall-mudullun. 
Barra minn dan, il-ħadid huwa fondamentali għan-newrotrażmettituri bħas-serotonina u d-dopamina, jipproteġi 
kontra l-mard, huwa utli kontra l-istress u huwa indispensabbli biex is-sistema tal-immunità tinżamm effiċjenti.

Tul is-snin, il-“Lenticchia di Altamura” kisbet fama kbira fit-territorju nazzjonali u ġew reġistrati żidiet kbar fil-livell 
kummerċjali.

Referenza għall-pubblikazzjoni tal-Ispeċifikazzjoni

(it-tieni subparagrafu tal-Artikolu 6(1), ta’ dan ir-Regolament)

It-test sħiħ tal-ispeċifikazzjoni tal-prodott jinsab fuq is-sit web li ġej:

http://www.politicheagricole.it/flex/cm/pages/ServeBLOB.php/L/IT/IDPagina/3335

jew

billi żżur il-paġna uffiċjali tal-Ministeru tal-Politika Agrikola, Alimentari u l-Forestrija (www.politicheagricole.it) u tagħfas 
fuq “Prodotti DOP IGP” (fin-naħa ta’ fuq fil-lemin tal-iskrin), u wara fuq “Prodotti DOP IGP STG” (fil-ġenb, fuq in-naħa 
tax-xellug tal-iskrin) u fl-aħħar tagħfas fuq “Disciplinari di Produzione all’esame dell’UE”.

